Vendim nr. 88 datë 25.06.2021
Kolegji i Gjykatës Kushtetuese të Republikës së Shqipërisë, i përbërë nga:

Vitore Tusha,
 

Kryetare e  Gjykatës Kushtetuese

Altin Binaj,


Anëtar    i       
“            “

Marsida Xhaferllari,

Anëtare  e      
“            “

në datën 25.06.2021 mori në shqyrtim paraprak kërkesën nr. 3 (G) 2021 të Regjistrit Themeltar, që i përket:

KËRKUESE: 
GJYKATA ADMINISTRATIVE E SHKALLËS SË PARË SHKODËR 

OBJEKTI: 
Shfuqizimi i togfjalëshit “dhe me bllokim të mjetit” në nenin 3, pika 11, të aktit normativ nr. 3, datë 15.03.2020 “Për marrjen e masave të veçanta administrative gjatë kohëzgjatjes së periudhës së infeksionit të shkaktuar nga COVID-19”, si i papajtueshëm me Kushtetutën e Republikës së Shqipërisë.  

BAZA LIGJORE:
Nenet 134, pika 1, shkronja “d” dhe 145, pika 2, të Kushtetutës; nenet 49, pika 3, shkronja “dh” dhe 68 të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar (ligji nr. 8577/2000).

Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N:

I

Rrethanat e çështjes

1. Në datën 17.11.2020, punonjësi i Policisë së Shtetit në Drejtorinë Vendore Lezhë ka konstatuar se shtetasi O.T. po qarkullonte me automjet jashtë qendrave të banuara në orën 03:25. Për këtë shkak është përpiluar procesverbali i konstatimit të shkeljes, bazuar në nenin 3, pika 11, të aktit normativ nr. 3, datë 15.03.2020 “Për marrjen e masave të veçanta administrative gjatë kohëzgjatjes së periudhës së infeksionit të shkaktuar nga COVID-19” (akti normativ nr. 3/2020), që parashikon: “Drejtuesit e automjeteve, të cilët nuk zbatojnë ndalimin e qarkullimit të mjeteve të transportit, publik dhe privat, përfshirë automjetet private, në zonat dhe oraret e përcaktuara nga organet kompetente, dënohen me heqje të lejes së drejtimit për një periudhë trevjeçare dhe me bllokim të mjetit. Nga ky rregull përjashtohen personat e autorizuar nga organet kompetente.”. 

2. Për këtë shkelje shtetasit O.T. i është tërhequr leja e drejtimit dhe leja e qarkullimit të mjetit, i cili është lënë në ruajtje në banesën e pronarit, duke u dokumentuar me procesverbalin nr. 1, datë 17.11.2020 “Për dorëzimin e automjetit në pikën e ruajtjes”.
3. Me vendimin nr. 4295, datë 19.11.2020 të organit administrativ shtetëror pranë Drejtorisë Vendore të Policisë Lezhë, të mbledhur për shqyrtimin e procesverbalit të konstatimit të shkeljes të datës 17.11.2020, është vlerësuar: “Procesverbali i rregullt. Drejtuesi i mjetit qarkullon me mjet dhe nuk respekton ndalimin e qarkullimit të vendosur për motive sigurie nga autoriteti kompetent sipas përcaktimeve të bëra në aktin normativ nr. 3, datë 15.03.2020, neni 3, pika 11... OASH merr masën administrative heqje 3 (vjet) të lejes së drejtimit dhe bllokim mjeti (të lejes së qarkullimit).”. Në mbështetje të dispozitave të Kodit Rrugor dhe aktit normativ nr. 3/2020 organi administrativ ka vendosur që shtetasin O.T.: “1. Ta gjobisë me 2,000 lekë. 2. Të anulojë Lejen e Drejtimit.”.   

4. Në datën 23.11.2020, shtetasi O.T. ka paraqitur kërkesëpadi në Gjykatën Administrative të Shkallës së Parë Tiranë, me objekt shfuqizimin si të paligjshëm të aktit administrativ nr. 4295, datë 19.11.2020 të Drejtorisë Vendore Lezhë, si dhe dhënien e vendimit me ekzekutim të përkohshëm, duke kthyer lejen e drejtimit në emër të paditësit dhe kthimin e automjetit, derisa vendimi të marrë formë të prerë. 

5. Në kërkesëpadi është pretenduar, ndër të tjera, se masa administrative e pezullimit të drejtimit dhe bllokimi i mjetit për 3 vjet, e caktuar sipas nenit 3, pika 11, të aktit normativ nr. 3/2020, nuk është proporcionale dhe nuk justifikon shkeljen e pretenduar të kryer nga paditësi. Po ashtu, është pretenduar se neni 3, pika 11, i aktit normativ nr. 3/2020 cenon lirinë kushtetuese të lëvizjes, si dhe nenin 170, pika 4, të Kushtetutës lidhur me kërkesat që duhet të plotësojnë masat e jashtëzakonshme, pasi në rastin konkret veprimet e paditësit nuk kishin asnjë rrezik për përhapjen ose shkaktimin e infeksionit. 

6. Me vendimin nr. 3548 (80-2020-3592), datë 30.12.2020, Gjykata Administrative e Shkallës së Parë Tiranë ka vendosur të shpallë moskompetencën tokësore për shqyrtimin e kësaj çështjeje dhe ia ka dërguar aktet për kompetencë Gjykatës Administrative të Shkallës së Parë Shkodër. Kjo e fundit ka regjistruar çështjen dhe me urdhrin e datës 18.02.2021 ka vendosur kalimin e saj në seancë gjyqësore dhe njoftimin e palëve. 

7. Në seancën e datës 19.03.2021 Gjykata Administrative të Shkallës së Parë Shkodër (gjykata referuese) ka dëgjuar pretendimet e palëve ndërgjyqëse dhe ka marrë në shqyrtim provat e paraqitura prej tyre. Në gjykim paditësi, nëpërmjet përfaqësueses së tij, i ka qëndruar kërkesëpadisë, por nuk rezulton të ketë kërkuar inicimin nga gjykata e zakonshme të kontrollit incidental të dispozitës objekt kërkese. Gjykata referuese i ka dhënë fund hetimit gjyqësor, ka dëgjuar kërkimet përfundimtare të palëve, ka deklaruar të mbyllur shqyrtimin gjyqësor dhe në bazë të nenit 42 të ligjit nr. 49/2012 “Për gjykatat administrative dhe gjykimin e mosmarrëveshjeve administrative”, të ndryshuar, ka shtyrë shpalljen e arsyetuar të vendimit në datën 23.03.2021. 
8. Në seancën e datës 23.03.2021, gjykata referuese ka vendosur pezullimin e gjykimit dhe dërgimin e çështjes në Gjykatën Kushtetuese (Gjykata) për t`u shprehur lidhur me kushtetutshmërinë e togfjalëshit “dhe me bllokim të mjetit” në nenin 3, pika 11, të aktit normativ nr. 3/2020.
II

Pretendimet e gjykatës referuese
9. Gjykata referuese ka parashtruar, në mënyrë të përmbledhur, se togfjalëshi “dhe me bllokim të mjetit”, i përcaktuar në nenin 3, pika 11, të aktit normativ nr. 3/2020 cenon:
9.1. Lirinë e lëvizjes, të sanksionuar në nenin 38 të Kushtetutës dhe në nenin 2 të Protokollit nr. 4 të Konventës Evropiane për të Drejtat e Njeriut (KEDNJ), pasi vendos kufizim të të drejtave kushtetuese në kundërshtim me parimin e proporcionalitetit të ndërhyrjes, të sanksionuar në nenin 17 të Kushtetutës. Në vetvete ky sanksion administrativ, si dhe mospërcaktimi i kohëzgjatjes së masës së bllokimit të mjetit cenojnë lirinë e lëvizjes.

9.2. Të drejtën e pronës private, të sanksionuar në nenin 41 të Kushtetutës dhe nenin 1 të Protokollit nr. 1 të KEDNJ-së. Në dispozitat e Kodit Rrugor janë trajtuar konceptet e “heqjes”, “bllokimit” dhe “ndalimit administrativ”, si masë e përkohshme dhe e lidhur me disa aspekte që kanë të bëjnë me mjetin dhe jo me drejtuesin e tij. Sanksioni administrativ i bllokimit të mjetit, i përcaktuar në nenin 3, pika 11, të aktit normativ nr. 3/2020, kufizon të drejtën e gëzimit dhe të posedimit të pasurisë së luajtshme, e bllokuar në bazë të këtij akti. Mospërcaktimi i kohëzgjatjes së masës së bllokimit të mjetit përbën kufizim absolut të së drejtës së pronës private, sepse i heq mundësinë titullarit ose poseduesit të saj që të gëzojë/përdorë sendin. 
III

Vlerësimi i Kolegjit

A. Për legjitimimin e gjykatës referuese  
10. Çështja e legjitimimit të subjekteve që mund t`i drejtohen Gjykatës Kushtetuese është vlerësuar si një ndër aspektet kryesore që lidhen me inicimin e një procesi kushtetues. Kërkesa për kontroll incidental rregullohet nga neni 145, pika 2, i Kushtetutës, i cili u njeh të drejtën gjyqtarëve që në çdo fazë të gjykimit, kur ata çmojnë se ligji që lidhet me zgjidhjen e çështjes konkrete vjen në kundërshtim me Kushtetutën, të mos e zbatojnë atë, duke vendosur pezullimin e gjykimit dhe dërgimin e çështjes së kushtetutshmërisë në Gjykatën Kushtetuese.

11. Gjykata në jurisprudencën e saj ka zhvilluar disa standarde për legjitimimin e gjykatës referuese për inicimin e kontrollit incidental të normës ligjore për pajtueshmërinë e saj me Kushtetutën. Sipas këtyre standardeve, gjykata referuese duhet që gjatë procesit gjyqësor: (i) të ketë përcaktuar/identifikuar ligjin që do të zbatohet për zgjidhjen e çështjes konkrete (lidhja e drejtpërdrejtë); (ii) të parashtrojë arsye serioze për antikushtetutshmërinë e këtij ligji, duke referuar në normat ose parimet konkrete të Kushtetutës; (iii) të ketë krijuar bindjen se gjykimi nga ajo nuk mund të përfundojë në mënyrë të pavarur nga gjykimi në Gjykatën Kushtetuese; (iv) të ketë hetuar nëse ka dispozita të tjera për të zgjidhur çështjen në gjykim dhe, nëse arrin në konkluzionin se ky është ligji i vetëm të cilit duhet t’i referohet për zgjidhjen e çështjes, të ketë bërë të gjitha përpjekjet për ta interpretuar atë në përputhje me Kushtetutën (shih vendimet nr. 24, datë 04.05.2021; nr. 8, datë 07.02.2017; nr. 26, datë 22.05.2015 të Gjykatës Kushtetuese).
12. Kriteret e përcaktuara nga jurisprudenca kushtetuese janë kumulative, në kuptimin që ato duhet të plotësohen njëkohësisht, çfarë nënkupton se gjykata referuese duhet të evidentojë jo vetëm objektin, por edhe standardin kushtetues të cenuar në funksion të inicimit të gjykimit kushtetues, pra jo vetëm normën ligjore, por edhe parimet ose standardet kushtetuese që ajo cenon në rast se zbatohet për zgjidhjen e çështjes. Në këtë vështrim, mjafton mosplotësimi i vetëm njërit prej kritereve kushtetuese që gjykata referuese të mos legjitimohet për vënien në lëvizje të gjykimit kushtetues (shih vendimin nr. 8, datë 07.02.2017 të Gjykatës Kushtetuese). 

13. Me aktin normativ nr. 3/2020 janë përcaktuar masat e veçanta që do të merren ndaj personave fizikë/juridikë apo individë, shqiptarë ose të huaj, pavarësisht vendbanimit të tyre, të cilët shkelin rregullat, vendimet, urdhrat dhe udhëzimet e nxjerra nga organet kompetente, gjatë gjithë kohëzgjatjes së periudhës së infeksionit të shkaktuar nga COVID-19. Ky akt normativ, në kuptim të nenit 101 të Kushtetutës, është miratuar nga Kuvendi i Shqipërisë me ligjin nr. 24/2020, datë 16.04.2020. Në nenin 3 të aktit normativ nr. 3/2020 janë parashikuar masat e veçanta administrative, mes të cilave edhe masa e heqjes së lejes së drejtimit dhe bllokimi i mjetit për drejtuesit e automjeteve, të cilët nuk zbatojnë ndalimin e qarkullimit në zonat dhe oraret e përcaktuara nga organet kompetente. 

14. Kolegji vëren se me aktin normativ nr. 23, datë 26.05.2021 “Për disa ndryshime në aktin normativ nr. 3, datë 15.3.2020, të Këshillit të Ministrave, “Për marrjen e masave të veçanta administrative gjatë kohëzgjatjes së periudhës së infeksionit të shkaktuar nga COVID-19”, të ndryshuar” (akti normativ nr. 23/2021), Këshilli i Ministrave ka miratuar disa ndryshime në nenin 3, pikat 7/2 dhe 11 të aktit normativ nr. 3/2020. Më konkretisht, sipas nenit 1, shkronja “b”, të aktit normativ nr. 23/2021, në pikën 11 të aktit normativ nr. 3/2020, fjalët “ ... dënohen me heqje të lejes së drejtimit për një periudhë trevjeçare dhe me bllokim të mjetit” zëvendësohen me “... dënohen me masë administrative me pezullimin e lejes së drejtimit për 30 (tridhjetë) ditë dhe me masën administrative plotësuese të bllokimit të mjetit për një periudhë prej 30 (tridhjetë) ditësh.”. Kurse sipas nenit 2 të aktit normativ nr. 23/2021, masat administrative të vendosura nga autoritetet shtetërore përkatëse, sipas pikës 11 të nenit 3 të aktit normativ nr. 3/2020 për heqjen e lejes së drejtimit apo masat e tjera të bllokimit të automjeteve humbasin fuqi nëse nga periudha e marrjes së këtyre masave është përmbushur afati prej 30 (tridhjetë) ditësh, i parashikuar në shkronjën “b” të nenit 1 të këtij akti normativ. 

15. Akti normativ nr. 23/2021 ka hyrë në fuqi menjëherë dhe është botuar në Fletoren Zyrtare nr. 80, datë 17.05.2021. Për rrjedhojë, ndryshimet ligjore të miratuara me këtë akt normativ kanë hyrë në fuqi dhe kanë sjellë pasoja që në momentin e miratimit të tyre. Në kuptim të nenit 101 të Kushtetutës, ky akt normativ është miratuar nga Kuvendi i Shqipërisë me ligjin nr. 77/2021, datë 14.06.2021 “Për miratimin e aktit normativ, me fuqinë e ligjit, nr. 23, datë 26.5.2021 “Për disa ndryshime në aktin normativ nr. 3, datë 15.3.2020, të Këshillit të Ministrave “Për marrjen e masave të veçanta administrative gjatë kohëzgjatjes së periudhës së infeksionit të shkaktuar nga COVID-19”, të ndryshuar”. 
16. Kolegji vëren se rregullimet e reja ligjore i kanë dhënë përgjigje pretendimit të gjykatës referuese në lidhje me mungesën e kohëzgjatjes së masës së kufizimit të bllokimit të mjetit, të vendosur me aktin normativ nr. 3/2020. Po ashtu, akti normativ nr. 23/2021 ka parashikuar edhe mënyrën se si do të rregullohen situatat e lindura para hyrjes së tij në fuqi. Bazuar në përmbajtjen e nenit 2 të tij, masa e vendosur me aktin administrativ nr. 4295, datë 19.11.2020 të organit administrativ shtetëror pranë Drejtorisë Vendore të Policisë Lezhë, e kundërshtuar nga paditësi në gjykatën referuese, ka rënë në kushtet kur ka kaluar afati 30-ditor i parashikuar nga kjo dispozitë.    
17. Për sa më sipër, ndodhur para faktit se dispozitat e kundërshtuara nga gjykata referuese janë ndryshuar para se kjo çështje të shqyrtohej nga Gjykata Kushtetuese, duke rregulluar edhe çështjet që janë objekt i kërkesës në shqyrtim, Kolegji vlerëson se kërkesa ka mbetur pa objekt, ndaj ajo nuk mund të kalojë për shqyrtim në seancë plenare. 

PËR KËTO ARSYE,

Kolegji i Gjykatës Kushtetuese të Republikës së Shqipërisë, në bazë të neneve 31, 31/a dhe 68 të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar, 

V E N D O S I:
Moskalimin e çështjes për shqyrtim në seancë plenare.

